Идел буе болгарларының хуҗалык эшчәнлеге

Саба районы Мичән урта мәктәбенең тарих һәм җәмгыять белеме укытучысы
Максат. Идел буе болгарларының һөнәрләре, шөгыльләре белән таныштыру, дәүләтнең икътисади үсешенә бәя бирү, тарих фәненә кызыксыну уяту, патриотизм хисләре тәрбияләү.

Җиһазлау: презентация, «Һөнәрле үлмәс, һөнәрсез көн күрмәс; һөнәр – кулдагы алтын беләзек; һөнәр – утта янмый, суда батмый торган хәзинә» дигән мәкальләр язылган плакатлар.
Дәрес барышы.

Укытучы. Без бүгенге конференциядә Идел буе болгарларының хуҗалык эшчәнлеге турында сөйләшербез. Болгар хуҗалыгының иң алга киткән тармакларыннан берсе – әлбәттә, игенчелек. Болгар халкы нинди иген культуралары үстергән? Бу турыда нинди язма истәлекләр сакланып калган? Сүзне елъязмачыбызга бирик. Ул безне Болгар дәүләтендә булган сәяхәтчеләребез фикерләре белән таныштырыр.

Елъязмачы. X йөз башында Ибне Рустә Болгарга килә. «Болгарлар – игенчелек белән шөгыльләнүче халык: арпа, бодай, тары кебек ашлык игәләр», – дип яза ул. Ә Ибне Фадлан: «Аларның ризыгы – тары белән ат ите; аларда бодай белән арпа да бик күп, һәм ни чәчкән, аны үзе өчен генә җыеп ала», – дип искәртә.

Укытучы. Болгарлар җирдән ничек файдаланганнар, нинди алымнар кулланганнар соң? (Ике басулы чәчү әйләнеше, ташлау җирләре турында аңлатыла.)
Болгарларда иген нык уңган, ул хәтта чит илләргә сату өчен дә җиткән. Бу турыда күп кенә елъязмаларда әйтелгән. Сүзне кабат елъязмачыбызга бирик әле.

Елъязмачы. 1024 ел. Суздаль җирләрендә зур ачлык. Руслар Болгарга бардылар, алардан икмәк төяп кайттылар. 1029 ел. Болгар әмире Төньяк-Көнчыгыш Русьның бөек кенәзе Юрий Всеволодовичка Идел буйлап 30 зур көймәдә бодай бүләк итеп җибәргән. Ул чакта Русьта зур ачлык булган, руслар болгарларга ярдәм сорап барган.

Укытучы. Болгар халкы җирне олылаган, аңа табынган. Шуңа бәйле рәвештә бик күп йолалар башкарылган. Игенчелек белән бәйле бәйрәмнәр үткәрелгән. Хәзер әлеге йолаларның кайберләре белән танышып үтик.

1 нче укучы. Җир иясе кыр-басуларны тәрбияли, төрле бәла-казалардан, корылык, боз сугу, кыраудан саклый, югары уңыш алырга ярдәм итә дип ышанган алар. Җир иясен хөрмәтләү, югары уңыш хакына аны бәхилләтү максатында корбан бирү белән бәйләнешле булган. Шундый йолаларның иң киң таралганы – йомырка чәчү. Игенче чәчүне башлап җибәргән вакытта, игеннәр шундый эре, башаклар шундый тук булсын дип теләп, беренче орлыклар белән бергә тубалыннан каты итеп пешерелгән йомыркалар алып сибә. Чәчүче артыннан сабый балалар шул йомыркаларны җыя барган. Соңыннан бергәләп утырып ашаганнар, ә берсен, җир иясенә корбан итеп, җиргә күмгәннәр. Игенчелек белән бәйле йолаларның иң киң таралганы корылыклы елларда яңгыр боткасы булган. Бу йола зур сулыклар янында үткәрелгән. Татар халкының җирне олылау максатында төрле бәйрәмнәре дә булган. Сөмбелә бәйрәме дә – әнә шундыйлардан. Икенче төрле «Башак бәйрәме» дигән сүз.

Укытучы. Борынгы болгар бабаларыбыз игенчелектән башка терлек асрау белән дә шөгыльләнгәннәр. Без бу турыда сәяхәтче Ибне Фадлан елъязмасыннан белдек. Әйе, ат хуҗалыкта төп таяныч булган. Аны җир эшкәртү өчен дә, йөк ташу максатында да файдаланганнар. Сугыш атлары һәм аргамаклар да үрчеткәннәр.

Елъязмачы. Ибне Рустә: «Болгарлар патшага салымны ат һ.б. терлекләр белән түли», – дип яза.

Укытучы. Болгарлар тормышында, игенчелек һәм терлекчелектән тыш, төрле кәсепләр дә зур роль уйнаган. Сез нинди кәсепләрне саный алыр идегез? (Аучылык, балык тоту, чолыкчылык.) Болгарларның чолыкчылык белән шөгыльләнүен раслаучы нинди тарихи чыганаклар бар?

Елъязмачы. «Аларның урманнарындагы умарта ояларында бал күп. Алар аның кайда икәнен беләләр һәм бал җыярга баралар», – дип хәбәр итә Ибне Фадлан. Болгарлар балны аеруча күп кулланган. Балдан нәбиз һәм сөҗе дип аталган эчемлекләр дә ясаганнар. Бал һәм балавыз чит илгә дә чыгарылган.

Укытучы. Кәсепләренең икенчесе – аучылык. Болгар халкына ул нинди файда китерде икән?

2 нче укучы. Мехлы җәнлекләрне аулау болгар хуҗалыгы һәм көнкүрешендә аеруча X–XII гасырларда зур әһәмияткә ия була. Бу вакытта Ибне Рустә: «Аларның төп байлыгы – сусар тиресе, тәңкәләрне сусар мехына алмашканнар», – дип яза. Болгар чит илләргә кыйммәтле сусар, ак төлке, кара һәм кызыл төлке, кондыз мехлары чыгарган. Болгарлар, аучылыктан тыш, мех һәм тиреләрне үзләренә буйсынган күрше халыклардан  ясак рәвешендә һәм сәүдә аркылы да җыеп алган. Ау вакытында тиреләрне бозмас өчен сөяк уклардан файдаланганнар. Болгар мехларын Урта Азиядә, Гарәбстанда, Иранда бик теләп сатып алганнар. Болгардан читкә кондыз агынтысы да чыгарылган (кондыз агынтысы – кондызның койрык яны бизләрендә ясала торган исле сыекча). Аны дару итеп кулланганнар, ислемай һәм яхшы сабын ясауга тотканнар.

Укытучы. Кәсепләребезнең тагы берсе – балыкчылык. XII йөздә Болгарда булып киткән сәяхәтчебез нәрсәләр күрде икән? Хәзер сүзне аңа бирәбез.

Сәяхәтче. Мин – әл Гарнати – Испаниянең Гарнат шәһәреннән. Ибне Фадланнан соң 200 ел вакыт үткәч, миңа Болгар җирләрен күрү насыйп булды. Ул заманнарга хас булганча гыйлем эстәргә дип дөнья буйлап сәяхәткә чыгып киттем. Ике тапкыр 1135–1136 һәм 1150 елларда Болгарда торып кайттым. Болгарга беренче килүемдә шактый озак тукталдым, җәйге челләне дә, кышкы салкынны да күреп киттем. Идел һәм Кама, балыкка бай һәм зур елгалар булып, Болгар иленең үзәгендә кушыла. Мондый уңайлы шартлар илдә балыкчылык үсешенә уңай йогынты ясый. Бу елгаларда шундый балыклар бар иде, дөньяда аларга тиң балыклар күргәнем юк, бер балыкны бары тик көчле ир генә күтәреп китә ала иде. Кайберсе куй койрыгына яки тутырган тавык итенә охшаган, хәтта симез бәрән итеннән дә тәмлерәк. Бу балыкны пешереп эченә дөге салалар һәм аның эченнән алынган май лампага салып яндыру өчен бер айга җитә. Балыкны кисәкләргә бүлеп каклыйлар, ул дөньядагы бөтен каклаган иттән дә тәмлерәк була.

Болгарлар балыктан пешерелгән ризыкларны киң куллана, кыйммәтле эре балыклардан кырпы, мәрсин, чөгә балыкларын чит илләргә дә чыгаралар иде, ит һәм кара уылдыктан башка балыктан югары сыйфатлы җилем дә алына иде. Ул кырпы җилеме дип атала, мәрсин балыкларының куыгыннан ясала. 

Укытучы. Монгол яуларына кадәр үк болгар һөнәрчелеге чәчәк ату чорын кичергән. Биләрдә, Суварда һ.б. шәһәрләрдә алып барылган тикшеренүләр вакытында тимерчелек, чүлмәкчелек, тире-күн әйберләре, ювелирлык сәнгатенә караган истәлекләр күпләп табылып тора. Болгар аша әһәмиятле сәүдә юллары узган. Сәүдә исә болгар һөнәрчелегенең үсешенә уңай йогынты ясаган. Болгар җирендә аеруча нинди һөнәрләр үсеш алды икән?

3 нче укучы. Күп нәрсәне эшләү өчен тимер кирәк. Шуңа металлургия һөнәрчелекнең нигезен тәшкил итә. Биләрдәге металлургия районы үз вакытында бик зур – бер гектардан артык мәйданны алып торган. Металл кою мичләре яндырылган кирпечтән ярымгөмбәз сыман итеп ясалган. Тимер рудасын Урал тауларыннан алып кайтканнар. Шулай ук чимал булып сазлык рудасы да хезмәт иткән. Ул – җирнең өске катламында ятучы, җиңел табыла һәм җиңел эретелә торган тимер рудасы. Тимерчелектә үзенә күрә хезмәт аерымлыгы да үсә башлаган.

Корал ясау сәнгате XII гасырда Болгарда иң югары дәрәҗәгә җитә. Болгар шәһәрләрен һәм авылларын казып тикшергәндә кылыч, сугыш балтасы, кистән, ук һәм сөңге очлары, шишәк, дошманның атлы гаскәре һөҗүм иткәндә аяк астына ташлау өчен 3 япьле чәнечкеле тимерләр һ.б. төр кораллар һәм хәрби киемнәр табыла.

Төсле металлургия дә алга киткән. Болгар бронза коючылары һәм бакырчылары нигездә төрле савыт-саба: тар муенлы металл чүлмәкләр, тәлинкә, чүмеч, поднос, яктырткычлар, үлчәү тәлинкәләре, герләр ясаган. Болгар бакырчылары барс сынлы йозаклар эшләүгә оста була. Шуларның берсе Биләр шәһәрлегендә табылган. Җирле оста ясаган бу йозак аеруча игътибарга лаек, анда: «Бу – Әхмәд углы Бәкер эше. Моның иясенә һәрчак дан, уңыш һәм иркен мул тормыш булсын. Тарих 541 (1146–1147) елда», – дип гарәпчә язылган.

Укытучы. Терлекчелек һөнәрчелек үсеше өчен күп төрле чимал биргән. Шуңа бәйле рәвештә Болгарда һөнәрчелекнең яңа тармаклары барлыкка килә. Болар нинди тармаклар, кем әйтер?

4 нче укучы. Болгарда IX гасыр ахыры – X гасыр башында сөяк эшкәртү үсеш ала. Болгар һөнәрчеләре эшкәртү өчен йорт хайваннары, поши сөякләреннән файдаланганнар. Сөяктән энә, без, тарак, язу-сызу әйберләре, аучылык, балыкчылык кирәк-яраклары, бизәнү әйберләре ясаганнар. Сөяктән эшләнгән нәфис әйберләр аеруча Биләр шәһәрлегеннән күп табыла. Чөнки шәһәр үзәгендә, ягъни эчке шәһәрдә сөяктән әйбер ясаучы осталарның бистәсе булган. Биләр авылы кешеләре 1877–1878 елларда эшкәртелгән сөяк белән тулы чокырларга юлыга. Кайбер чокырларда 200 потка кадәр сөяк табыла. 
5 нче укучы. Болгар һөнәрчелегенең югары үсешкә ирешкән тагы бер тармагы – тире иләү, күн эшкәртү. Биредә мөгезле терлек тиреләреннән югары сыйфатлы күн эшләнгән. Ул калынлыгы, чыдамлыгы һәм дым үткәрмәве белән аерылып торган һәм «юфть» дип аталган. Ул чыдамлы аяк киемнәре, ат дирбиясе – камыт, ияр тегү өчен файдаланылган. Шулай ук кәҗә яки сарык тиреләреннән дә юка, йомшак күн эшләнгән. Ул «сафьян» яки «сәхтиян» дип йөртелгән. Бик нәфис эшләнгән сафьян күннәрне бар җирдә дә «болгари», ягъни Болгарныкы дип йөрткәннәр. Болгар белән Биләрдә генә дә тире эшкәртә торган 700 остаханә булган. 985 елда рус кенәзе Владимирның Болгар сугышчылары хакында: «Һәммәсе күн итектән», – дип гаҗәпләнүе юкка гына булмагандыр.

Болгарда йон эшкәртүче осталар да булган. Туку, бәйләү алга киткән. Йоннан тирмә өстенә ябу өчен киез, киездән шулай ук келәм, тукымалар, эшләпәләр җитештерелгән. Киез тирмәләрдә Болгар халкы җәй көне яшәгән.

Укытучы. Идел Болгарында балчыктан савыт-саба ясау төп хуҗалык тармакларының берсе саналган. Болгар осталары ясаган әйберләр Көнчыгыш Европа территориясендә киң таралган. Һөнәри осталыклары ягыннан алар күршеләреннән өстен торган. Болгар чүлмәкчеләренең даны еракларга таралган.

6 нчы укучы. Русларның үз чүлмәкчеләре булса да, алар болгар осталарының савыт-сабаларын өстен күргән. Осталар җирле чималдан файдаланган. Балчыкны зур-зур чокырларга тутырып, өстен такта белән каплаганнар. Ул шунда берникадәр вакыт өлгереп яткан. Аннан соң осталар кулдан әйләндерә торган агач кунада аннан төрле зурлыктагы чүлмәкләр, орчык башлары, су торбалары, сыеклык өчен төрле савытлар ясаган. Аларның күбесенә каймалы һәм сырлы бизәк төшерелгән, туры яки дулкын сыман сызыклар сызылган, кирәк чакта ялтыравык катлам белән каплатылганнар.

Болгар шәһәрлегенең көнбатышында Галан күле дигән сулык бар. Күл буенда бик күп чүлмәк ватыклары табыла, ә аларны җирле халык «галанка» дип атый. Күл исеме дә шуңа бәйле рәвештә барлыкка килгән. 1948 елгы казу эшләре вакытында биредә археологлар 4 чүлмәк яндыру мичен таба. Мичләр икешәр катлы, балчык кантарлардан ясалганнар, диаметрлары 105 см дан 227 см га кадәр. Учактан килгән кайнар һава юллык аша чүлмәкләр тезелеп куелган өлешенә күтәрелгән.

Укытучы. Чүлмәкчелек йогынтысында өр-яңа һөнәрләр – кирпеч сугу һәм пыяла ясау барлыкка килгән. Кирпеч торак йортлар һәм җәмәгать биналары төзүгә тотылган. Ә пыяладан төрле-төрле сәйләннәр, йөзек кашлары, савыт-саба ясаганнар. Болгар шәһәренең төньяк-көнчыгыш стенасы янында пыяла ясау осталарының бер бистәсе булган. Пыяладан даруханә ихтыяҗлары өчен дә кирәкле савытлар эшләгәннәр, диаметрлары 20–30 см лы түгәрәк тәрәзә пыялалары да җитештерелгән.

Ювелирлык, ягъни зәркән сәнгате дә Болгарда камиллеге белән аерылып торган. Болгар осталары кыйммәтле металл эшкәртүнең иң катлаулы ысулларын белгән. Алар, мәсәлән, бик нечкә алтын һәм көмеш җепләрдән әйберләр үреп ясау осталыгына ия булган. 1 г алтыннан корыч пластинка тишегеннән кыскыч белән тартып чыгарып 2 чакрым озынлыктагы җепсел суза алганнар. Болгар зәркәнчеләре төрле эш алымнарыннан файдаланган: алтын-көмеш йөгертү, бөртекләү, каралту, чүкү, үрү, асылташ һәм энҗе беркетү.

7 нче укучы. Болгар ювелир әйберләре үзләренең гаҗәеп нечкә эшләнеше һәм нәфислеге белән күпләрне таңга калдырган, белгечләр аларга зур бәя биргән. Бервакыт Россиянең атаклы кешеләреннән берәү Екатерина IIгә борынгы болгарларның алтын алкаларын бүләк итәргә тели. Әмма алка берәү генә булганлыктан, ул шундый ук пар алкаларны Пермь мастерларыннан эшләтеп ала. Патшабикә аларны бик рәхәтләнеп кабул итә, әмма соңыннан, алар инде музейга куелгач, алкаларның берсе икенчесенә охшамаганлыгы ачыклана. Осталар бик вак бөртекләрне борынгы алкалардагыча бер-берсенә оста итеп ябыштыра алмаган була.
Укытучы. Болгарларның хуҗалык тормышында сәүдә дә мөһим урын тоткан. Шунысы кызык: ул заманда Идел Болгарын гел сәүдәгәрләр яши торган ил дип санаганнар. X гасырда ук Болгар дәүләте халыкара  сәүдә үзәгенә әйләнә. Моңа нәрсә сәбәп була? (Укучыларның җаваплары тыңлана.)
Укытучы. Болгардан читкә нинди товарлар чыгарылган? (Укучыларның фикере тыңланыла.)
Ә нинди товарлар читтән кертелгән? (Укучылар җавабы.)
Идел Болгарының төп сәүдә үзәге ничек аталган? (Бер укучы Р.Хәйруллинның «Мәгариф» журналының 2007 ел, 10 нчы санындагы «Ага базар – сәүдә үзәге» дигән язмасыннан файдаланып, Ага базар турында сөйли.)
Димәк, Идел Болгарстаны Көнчыгыш Европада урта гасырның иң зур дәүләтләре рәтендә йөргән. Ул хуҗалыгы нык үскән ил булган, күптөрле һөнәрләр чәчәк аткан. Әлеге һөнәрләрнең кайберләре онытылса да, күбесе безнең көннәргә кадәр килеп җиткән, тагы да зуррак үсеш алган.

Туган ягыбыз Саба төбәге дә үзенең төрле һөнәр ияләре: балта осталары, тегүчеләре, итек басучылары, умартачылары, каптырма бөгүчеләре, көмешчеләре белән элек-электән данлыклы булган. Туктар авылында туып үскән якташыбыз шагыйрә, композитор, җырчы Тәслимә Низами тикмәгә генә Туган җиребезне алтын-көмешкә тиңләмидер.
«Туган җирем алтын-көмеш» дигән җыр башкарыла. Укучылар дәрес темасына карата тестлар чишә. Конференциягә йомгак ясала.

